
ތޫނު ހަތިޔާރުގެ ބޭނުންކޮށްގެން މާރާމާރީ ހިންގުމާއި، މަސްތުވާތަކެތީގެ ވިޔަފާރި ކުރުމާއި، ކުޑަކުދިންނަށާއި އަންހެނުންނަށް ޖިންސީ އަނިޔާ ކުރުމާއި، މީހުން މެރުންފަދަ ބޮޑެތި ކުށްތައް ދިވެހި މުޖުތަމަޢުގައިވަނީ މިހާރު ޢާއްމުވެފައެވެ. މީގެ އިތުރުން ނޫސްވެރިންނަށާއި ޚަބަރު ފަތުރާ ފަރާތްތަކަށް ބިރުދެއްކުންވެސް ޢާއްމުވަމުންދާކަން މި ފުރުޞަތުގައި ފާހަގަ ކުރަމެވެ.  މިފަދަ ބޮޑެތި ކުށްކުރުން ޢާއްމުވަމުންދާ ކަމާއި އެފަދަ ކުށްތަކަށް އެކަށީގެންވާ އަދަބު ނުދެވި ދާކަން އަޅުގަނޑުމެން ހަރުކަށި އިބާރާތުން ކުށްވެރި ކުރަމެވެ.
މިގޮތުން 2008ވަނަ އަހަރު ފުލުސް އޮފީހަށް މަރުގެ 06 މައްސަލަ ހުށަހެޅިފައިވާއިރު މީގެތެރެއިން ޕޮރޮސިކިއުޓަރ ޖެނަރަލްގެ އޮފީހަށް ފޮނިވިފައިވަނީ 04 މައްސަލައެވެ. 2008ވަނަ އަހަރު ޕްރޮސިކިއުޓަރ ޖެނަރަލްގެ އޮފީހުން ޖިނާޢީ ކޯޓަށް ހުށަހެޅިފައިވަނީ މަރުގެ 03 މައްސަލައެވެ. މި ތިން  މަރުގެ މައްސަލައިގެ ތެރެއިން ކުށް ސާބިތުވެގެން ޙުކުމްކޮށްފައިވަނީ 02 މައްސަލައަށެވެ. 2009ވަނަ އަހަރު ފުލުސް އޮފީހަށް މަރުގެ 12 މައްސަލަ ހުށަހެޅިފައިވާއިރު ޕްރޮސިކިއުޓަރ ޖެނަރަލްއަށް ފޮނިވިފައިވަނީ 06 މައްސަލައެވެ. 2009ވަނަ އަހަރު ޕްރޮސިކިއުޓަރ ޖެނަރަލް ޖިނާޢީ ކޯޓަށް ހުށަހަޅައިފައިވަނީ މަރުގެ 11 މައްސަލައެކެވެ. 2009ވަނަ އަހަރު ޖިނާޢީ ކޯޓުން މަރުގެ 06 މައްސަލަ ނިންމާފައިވާއިރު އޭގެތެރެއިން 02 މައްސަލައަކީ ކުށް ޞާބިތުނުވެ ނިމުނު 02 މައްސަލައެވެ. އަދި ހަމަ އެހެންމެ، އަންހެނުންނާއި ދެކޮޅަށް ގިނަގުނަ ކުއްތަށް މުޖުތަމަޢުގައި ކުރެވެމުންދާއިރުވެސް 'ރޭޕް'ގެ ނުވަތަ ގަދަކަމުން ޒިނޭކުރުމުގެ  އެއްވެސްމައްސަލައެއް ޕޮރޮސިކިއުޓަރ ޖެނެރެލްގެ އޮފީހުންނާއި ޖިނާޢީ ކޯޓުގެ ތަފާސް ހިސާބުތަކުގައި ނެތްކަން ހިތާމައާއެކު ފާހަގަކުރަމެވެ. ނަމަވެސް 2008ގައި 'ރޭޕްގެ 09 މައްސަލަ އަދި 2009ގައި 'ރޭޕް'ގެ 10 މައްސަލަ ފުލުހުންނަށް ހުށަހެޅިފައިވާކަން މޯލްޑިވްސް ޕޮލިސް ސާރވިސްގެ ތަފާސް ހިސާބުތަކުން އިގެއެވެ.

ދިވެހިރާއްޖެއަކީ ތާރީޚުން އެގޭ ގޮތުގައި ވެސް ޞުލްޙަވެރިކަމަށް ލޯބިކުރާ ބަޔަކު ދިރިއުޅެމުން އައި އަމާން ތަނެކެވެ. ނަމަވެސް މިއަދު ބޮޑެތި ކުށްކުރުން ޢާއްމުވެފައިވަނީ ދިވެހިރާއްޖޭގައި މީހުން އުޅޭތާވީ އެތައް ޤަރުނެއްގެ ތާރީޚުގައި ދުވަހަކު ވެސް މިޤައުމު ނުދެކޭފަދަ މިންވަރަކަށެވެ. މިކަމުގެ ސަބަބުން މުޖުތަމަޢުގެ ތެރޭ ބިރުވެރިކަން ފެތުރި، ނަފްސާނީ ގޮތުންވެސް މީހުންނަށް ވަނީ ވަރަށް ބޮޑަށް އަސަރުކޮށްފައެވެ. މިއީ ދިވެހިރާއްޖެ އަލަށް ތަޖުރިބާކުރަމުން މިދާ ޑިމޮކްރެސީގެ ޅަފަތުގެ ދުވަސްވަރު، ޑިމޮކްރެސީއާއި މެދު މީހުންގެ އިތުބާރު ގެއްލުމަށް މެދުވެރިކުރުވާ ސަބަބެކެވެ. އަދި އަމާން މާޙައުލެއްގައި ޑިމޮކްރެސީ ހަރުދަނާ ކުރުމަށް އެޅިފައިވާ ބޮޑު ހުރަހެކެވެ. ބައެއް ފަރާތްތަކުން މި ދަނޑިވަޅުގައި ޑިމޮކްރެސީ އާއި އިންސާނީ ޙައްޤުތަކުގެ ނިޒާމްތައް ކުށްވެރިކޮށް ވާހަކަދައްކަމުން ގެންދާކަން އަޅުގަނޑުމެން ފާހަގަކުރަނީ ހިތާމައާއިއެކުގައެވެ. ކުށްކުރުން ގިނަވެ ކުށްކުރާމީހުންނަށް ޙައްޤު އަދަބު ނުދެވެނީ ޑިމޮކްރެސީ އާއި އިންސާނީ ޙައްޤުތަކުގެ ނިޒާމުތަކުގެ ސަބަބަކުންނޫންކަމާއި ނަމަވެސް އެ ނިޒާމުތައް ފުރިހަމައަށް ތަންފީޒުނުކުރެވޭތީ ކަމުގައި އަޅުގަނޑުމެން ޤަބޫލުކުރާކަންވެސް މި ފުރުސަތުގައި ބަޔާންކުރަމެވެ.   
ކުށްކުރުން ގިނަވުމާއި ކުށްކުރާކަމަށް ތުހުމަތު ކުރެވޭ މީހުންނާއި މެދު ފިޔަވަޅު ނޭޅުމުގެ ސަބަބެއް ކަމުގައި، ކުށްކުރުން މަދުކުރުވުމާއި، ހުއްޓުވުމާއި، ކުށްވެރިންނަށް އަދަބު ދިނުމުގައި ޒިންމާވާންޖެހޭ ދައުލަތާއި ދަޢުލަތުގެ މުއައްސަސާތަކުގެ މެދުގައި އޮންނަންވާ މިންވަރަށް ބަދަހި ގުޅުމެއް ނެތުމާއި، އެ މުއައްސަސާތަކުގެ މެދުގައި އެކަށީގެންވާ މިންވަރަށް މުވާޞަލާތު ނުކުރެވުން ހިމެނެއެވެ. އަދި އެއް ފަރާތަކުން އަނެއް ފަރާތަށް ތުހުމަތުގެ އިގިލި ދިއްކުރަމުންދާއިރު، ކުށްކުރުން ދަނީ އިތުރުވަމުން ޢާއްމުވަމުންނެވެ. މިއީ ޑިމޮކްރެޓިކް ދިވެހިރާއްޖޭގައި ޤާއިމްކުރެވިފައިވާ މިނިވަން މުއައްސަސާތަކާއި ސަރުކާރުގެ ތަފާތު އޮފީސްތަކާއި މެދުގައި ރައްޔިތުން ކުރާ އިތުބާރު ގެއްލެން މެދުވެރިވާ ސަބަބެކެވެ. 

މިކަމަކީ މިވަގުތު ޤައުމަށް ދިމާވެފައިވާ އެންމެ ބޮޑު އަދި ނާޒުކު އެއް މައްސަލަ ކަމުގައި ދެކިވަޑައިގެން މިކަމުގައި ޒިންމާ ނަންގަވާ، މަސްއޫލިއްޔަތު ފުރިހަމައަށް އަދާކުރެއްވުމަށް ކަމާއި ބެހޭ ދައުލަތާއި ސަރުކާރުގެ މުއައްސަސާތަކަށް އަޅުގަނޑުމެން ގޮވާލަމެވެ. އަދި އެފަދަ މުއައްސަސާތަކުގެ މެދުގައި މިހާރަށްވުރެ ބޮޑަށް ގުޅުން ބަދަހި ކުރެވޭ އަދި ސާފުކޮށް މުވާޞަލާތު ކުރެވޭ ނިޒާމެއް ޤާއިމް ކުރުމަށާއި، އެއްބަޔަކު އަނެއްބަޔަކަށް އިޙުތިރާމްކޮށް، ޤައުމީ މަޞްލަޙަތު ކުރިޔަށް ނެރުމަށް އިލްތިމާސް ކުރަމެވެ. 
މީގެ އިތުރުން 'ޢާންމު ޢިޖްތިމާޢީ މިންގަނޑުތަކާއި ޚިލާފް ޢަމަލުތައް ހުއްޓުވުމުގެ ބިލް'، 'ގޭންގް ކުއްތަށް މަނާ ކުރާ ބިލް'، 'ހެއްކާއި ބެހޭ ބިލް'، 'ޖިނާއީ އިޖުރާތުގެ ބިލް'، 'ޤާނޫނުލް އުޤޫބާތުގެ' އިސްލާޙުތައް އަދި 'ކުށްކުރުން ހުއްޓުވުމަށްޓަކައި ޚާއްސަ ފިޔަވަޅުތަކެއް އެޅުމުގެ ބިލް' ވީ އެންމެ އަވަހަކަށް ރައްޔިތުންގެ މަޖިލީހުން ފާސްކޮށް ރައީސުލް ޖުމްހޫރިއްޔާ މިބިލްތައް ލަސްނުކޮށް ތަޞްދީޤުކުރުމަކީ މިވަގުތު މުޖުތަމަޢުއަށް ދިމާވެފައިވާ ބިރުވެރިކަން ޞުލްޙަވެރިގޮތުގައި ހައްލުކުރުމަށް އެޅޭނެ އެންމެ މުހިންމު ފިޔަވަޅުކަމުގައި އަޅުގަނޑުމެން ދެކެމެވެ.
މުޖުތަމަޢުގައި ކުށްކުރުން މަދުކުރުމަކީ ކޮންމެ ދިވެހި ރައްޔިތެއްގެވެސް ޒިންމާއަކަށްވީހިނދު ކޮންމެ ފަރުދަކުވެސް މި ޒިންމާ ފުރިހަމަ ގޮތުގައި އުފުލާ ދަޢުލަތުގެ އެންމެހައި މުޢައްސަސާތަކަށް މި މަސައްކަތުގައި އެހީތެރިކަން ފޯރުކޮށްދިނުމަށް ގޮވާލަމެވެ. އަދި ބެލެނެވެރިން މިކަމަށް ޚާއްސަ ސަމާލުކަމެއް ދިނުމަށްވެސް އިލްތިމާސްކުރަމެވެ.  

އަދިހަމަ މިގޮތުން ދިވެހި މުޖުތަމަޢުގައި ކުށް ގިނަވަމުންދަނީ ކީއްވެގެންކަމާއި، ކުށްކުރާ މީހުންނަށް ތަކުރާރުކޮށް ކުށްކުރަމުން ގެންދިއުމުގެ ފުރުޞަތު ލިބެނީ ކީއްވެގެންކަން ޤައުމީ ފެންވަރުގައި ހޯދައި ބަލާ، އެހޯދުންތަކުގެ މައްޗަށް ބިނާކޮށް އަޅަންޖެހޭ ފިޔަވަޅުތައް އެޅުމަށް ދަޢުލަތުގެ ކަމާއި ބެހޭ ފަރާތްތަކަށް ގޮވާލަމެވެ. 

މިނޫސްބަޔާން ނެރުމުގައި ބައިވެރިވާ ޖަމްޢިއްޔާތަކަކީ: ޓްރާންސްޕޭރެންސީ މޯލްޑިވްސް، މޯލްޑިވިއަން ޑީޓެއިނީ ނެޓްވާރކް، ރައިޓްސް ފޮރ އޯލް، ސްޓްރެންތު އޮފް ސޮސައިޓީ (އެސް.އޯ.އެސް)، މޯލްޑިވްސް އެއިޑް، މަޑުލު، ޑިމޮކްރެސީ ހައުސް އަދި އެން.ޖީ.އޯ ފެޑެރޭޝަން.     

